
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ    ՄԱՐՏԻ 2-Ի N 259-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ


1. Միջոցառման իրականացման անհրաժեշտությունը և նպատակը.

Իրավական ակտում փոփոխությունները կատարվում են «Հանրակրթության մասին» օրենքով և ՀՀ կառավարության 2023 թվականի մարտի 2-ի N 259-Ն որոշմամբ սահմանված հանրակրթական ուսումնական հաստատության վարչատնտեսական մասի համակարգողին ներկայացվող պարտադիր պայմաններում առկա անհամապատասխանությունը կարգավորելու անհրաժեշտությամբ։ 

2. Կարգավորման ընթացիկ իրավիճակը և առկա խնդիրները. 

Ներկայումս Հայաստանի Հանրապետությունում հանրակրթական ուսումնական հաստատությունները գործում են տարբեր ենթակայությամբ։
2026 թվականի սեպտեմբերի 1-ից Հայաստանի Հանրապետության մարզերում, իսկ 2027 թվականի սեպտեմբերի 1-ից՝ Երևանում գործող հանրակրթական ուսումնական հաստատությունները պետք է փոխանցվեն ՀՀ կրթության, գիտության, մշակույթի և սպորտի նախարարության ենթակայությանը։ Նախագծում հստակեցվում են վերոնշյալ հաստատությունների ենթակայությանն առնչվող իրավական կարգավորումները։
ՀՀ ազգային ժողովի կողմից 2025 թվականի հոկտեմբերի 24-ին ընդունված և նոյեմբերի 29-ին հրապարակված «Հանրակրթության մասին» օրենքում փոփոխություններ և լրացումներ կատարելու մասին ՀՕ-356 օրենքի ուժի մեջ մտնելով՝ առաջացել է անհրաժեշտություն համապատասխան փոփոխություններ կատարել մի շարք իրավական ակտերում՝ դրանք գործող իրավական կարգավորումներին համադրելու նպատակով։
Գործող կարգավորմամբ հանրակրթական ուսումնական հաստատության վարչատնտեսական մասի համակարգողներից մեկի հետ կնքվում է աշխատանքային պայմանագիր՝ 5 տարի ժամկետով։
«Պետական ոչ առևտրային կազմակերպությունների մասին» օրենքում լրացում և փոփոխություններ կատարելու մասին» 2026 թվականի մայիսի 7-ի ՀՕ-189-Ն օրենքի ընդունմամբ նախատեսվում է վերացնել պետական ոչ առևտրային կազմակերպությունների գործադիր մարմնի պաշտոն զբաղեցնելու համար նախատեսված տարիքային սահմանափակումները, ինչով պայմանավորված՝ անհրաժեշտություն է առաջացել համապատասխան փոփոխություններ կատարել մի շարք ենթաօրենսդրական իրավական ակտերում՝ դրանք գործող իրավական կարգավորումներին համապատասխանեցնելու նպատակով։

3. Միջոցառման իրականացումից ակնկալվող արդյունքը. 

Միջոցառման իրականացման արդյունքում ակնկալվում է հստակեցնել հանրակրթական ուսումնական հաստատությունների համակարգողի նշանակման գործընթացը։
Համակարգողի նշանակման գործընթացն իրականացվելու է՝ 2026 թվականի սեպտեմբերի 1-ից հետո՝ Հայաստանի Հանրապետության մարզպետի աշխատակազմի համապատասխան ստորաբաժանման կողմից՝ տվյալ մարզի բոլոր հանրակրթական ուսումնական հաստատությունների համար, իսկ 2027 թվականի սեպտեմբերի 1-ից հետո՝ Երևանի քաղաքապետարանի աշխատակազմի համապատասխան ստորաբաժանման կողմից՝ Երևանի բոլոր հանրակրթական ուսումնական հաստատությունների համար։
 
4. Կապը ռազմավարական փաստաթղթերի հետ.

Օրենսդրական նախագծերով իրականացվող փոփոխությունների անհրաժեշտությունը բխում է ՀՀ կառավարության 2021 օգոստոսի 18-ի թիվ 1363-Ա որոշմամբ հաստատված ՀՀ կառավարության  ծրագրի «4.3 ԿՐԹՈՒԹՅՈՒՆ»  բաժնի                    1-ին՝ «Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին:»:
   Նախագծի անհրաժեշտությունը բխում է «2050 Հայաստանի վերափոխման ռազմավարու-թյուն» ծրագրի «Մինչև 2030 թվականի մեգանպատակների»   գործողությունների «1․Կիրթ և կարողունակ քաղաքացի, ժողովուրդ» համար 01 մեգանպատակի թիրախային արդյունքի ցուցանիշի ապահովման պահանջից՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն:»:

 «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին Օրենքի՝
 
Ներածություն բաժնի պահանջից «Անհատի կրթության և սովորելու իրավունքի լիարժեք իրացման համար Ծրագիրը կարևորում է կյանքի տարբեր փուլերում մարդուն անհրաժեշտ որակյալ կրթական ծառայությունների ամբողջական և բազմազան փաթեթի հասանելիությունը յուրաքանչյուր համայնքում և բնակավայրում՝ նպատակ ունենալով ապահովել տարածքային խելամիտ և համաչափ զարգացում ու կյանքի որակի էական բարձրացում:
Ծրագիրն ընդգծում է նաև Հայաստանի Հանրապետության կրթական ծառայությունների և արտադրանքի գլոբալ մրցունակության կարևորությունը՝ դնելով կրթական համակարգի միջազգային ինտեգրման և հայկական կրթական ծառայությունների և արտադրանքի արտահանման հնարավորությունների ընդլայնման կայուն օրակարգ ձևավորելու նպատակ, ինչպես նաև նպաստելու մեծ թվով հայերի հայրենադարձությանն ու ինտեգրմանը։

Իրավական ակտի մշակման գործընթացում ներգրավված մարմիններ՝
ՀՀ կրթության, գիտության, մշակույթի և սպորտի նախարարություն:


ՏԵՂԵԿԱՆՔ
   «Հայաստանի Հանրապետության կառավարության 2023 թվականի մարտի 2-ի N 259-Ն որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի ընդունմամբ պետական բյուջեի եկամուտների նվազեցում կամ ծախսերի ավելացում չի նախատեսվում:

ՏԵՂԵԿԱՆՔ
   «Հայաստանի Հանրապետության կառավարության 2023 թվականի մարտի 2-ի N 259-Ն որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի ընդունմամբ այլ նորմատիվ իրավական ակտեր ընդունելու անհրաժեշտությունը բացակայում է:

